
Trajnimi praktik mbi procesin e bashkë-krijimit dhe Planit Kombëtar të Veprimit OGP 2026–2030, ofroi një panoramë të plotë dhe të strukturuar mbi parimet, kuadrin institucional dhe përvojën e Shqipërisë në kuadër të iniciativës Open Government Partnership. Përmes prezantimit të procesit, bazës ligjore dhe rolit të aktorëve kryesorë, pjesëmarrësit u njohën me mënyrën se si ndërtohet dhe zbatohet një proces bashkë-krijimi transparent dhe gjithëpërfshirës.
U sqarua kuadri institucional vendor që mbështet OGP, duke evidentuar rëndësinë e Komitetit Shumëpalësh, rolin e Koordinatorit Kombëtar Politik dhe Koordinatorit Teknik, rrjetit të pikave fokale, si dhe kontributin e institucioneve mbështetëse dhe shoqërisë civile. Ky kuadër siguron koordinim, vazhdimësi dhe përgjegjësi të ndara qartë ndërmjet aktorëve të përfshirë në proces.
Në trajnim u theksua se bashkë-krijimi në OGP nuk kufizohet në konsultime formale, por përbën një proces dialogu të vazhdueshëm, ku pjesëmarrja e informuar, transparenca dhe bashkëpunimi janë elementë thelbësorë. Pesë standardet minimale të bashkëkrijimit, si krijimi i hapësirave për dialog, ofrimi i informacionit të hapur dhe në kohë, gjithëpërfshirja, llogaridhënia dhe ambicia, u trajtuan si udhërrëfyes praktikë për hartimin dhe zbatimin e angazhimeve.
Përmes shembujve nga planet e mëparshme të veprimit, u evidentua se Shqipëria, si anëtare e OGP që prej vitit 2011, ka ndërtuar një përvojë të konsiderueshme në hartimin dhe zbatimin e planeve kombëtare. U theksua se angazhimet e lidhura me prioritetet e procesit të integrimit në Bashkimin Evropian kanë prodhuar rezultate më të qarta dhe më të matshme, ndërsa njëkohësisht janë identifikuar sfida që lidhen me kapacitetet institucionale, ritmin e reformave dhe nivelin e përfshirjes së shoqërisë civile.
Vlerësimet nga Raporti i Mekanizmit të Pavarur të Monitorimit (IRM) u përdorën për të nxjerrë mësime konkrete nga zbatimi i Planit të Veprimit 2022–2025. Këto vlerësime treguan përparime të rëndësishme, veçanërisht në fushën e transparencës dhe digjitalizimit, por gjithashtu nënvizuan nevojën për rritjen e cilësisë së pjesëmarrjes, përmirësimin e aksesit të barabartë në informacion dhe forcimin e ndikimit të dialogut shumëpalësh në vendimmarrje.
Trajnimi vuri në pah rëndësinë e përdorimit të platformave digjitale si mjete për rritjen e transparencës dhe aksesit, duke theksuar se efektiviteti i tyre varet nga dizajnimi i kujdesshëm, përdorueshmëria dhe zbatimi i qëndrueshëm në kohë. Po ashtu, u theksua roli i Komitetit Shumëpalësh si mekanizëm kyç për dialog të strukturuar, me nevojën për ta forcuar më tej në drejtimin gjithëpërfshirës.
Në përfundim, trajnimi praktik kontribuoi në rritjen e kapaciteteve të pjesëmarrësve për të kuptuar procesin e bashkëkrijimit në tërësi, nga parimet dhe kuadri institucional deri te mësimet praktike nga zbatimi i angazhimeve. Konkluzionet e këtij trajnimi shërbejnë si bazë orientuese për një proces më të strukturuar, gjithëpërfshirës dhe ambicioz në hartimin e Planit Kombëtar të Veprimit OGP 2026–2030, duke synuar rezultate konkrete dhe të matshme në fushën e qeverisjes së hapur.

